
Ma lori i xe cussì! Sta bona zente

     Che per la fede i ghe daria la pele,

     Soltanto che i ghe toca le scarsele

     I schizza via el velen come el serpente.



La parola de Cristo no i la sente,

     I trafica con l'ogio e le candele,

     I tien banco de grazie in Israele,

     Insomma no i fa mai gnente per gnente.



Questo xe el so pecà! Mi ghe l'ho dito;

     Renovemose in Cristo e me rincresse

     Che finora i xe stai duri d'udito.



Forse no i sa come el Signor vivesse,

     Se 'l predicasse o no, ma i sa pulito

     Se la rendita cala e se la cresse.







Ma i dise — «La ricchezza la xe el segno

     «Esterno de un poter che no xe poco.

     «Come? Ste zogie qua, toco per toco,

     «Dunque le dovaria meterse in pegno?



«Ma de pompe e d'onor Dio no xe degno?

     «Ma el Papa galo da campar a scroco

     «E galo da vestir come un pitoco,

     «Senza un anelo in man, senza un treregno?»



El Papa? Eh, lo so mi che el se contenta

     De i cuori che sta fidi in Cristo e saldi;

     Lo so mi come l'oro el lo spaventa



E el crede che i rubini e che i smeraldi,

     Per far del ben ai povari che stenta,

     I stava megio in man de Garibaldi.

